
Беларускі “Зялёны палац” убачыць у Капенгагене 
 
 

Калi раптам на вулiцы вы сустрэнеце 
людзей, якiя прапануюць вам пафарбаваць 
указальны палец у зялёны колер, не спяшайцеся 
адыходзiць: унясiце сваё "я" ў вырашэнне 
сусветных экалагiчных праблем! Для гэтага 
варта паўдзельнiчаць у акцыi "Зялёны палец". 

Што такое "Зялёны палец"? Любы чалавек 
фарбуе палец у зялёны колер, а на далонi пiша 
назву таго, што ён хоча выратаваць ад знiкнення 
з-за экалагiчных праблем i захаваць для 
нашчадкаў. Пасля гэтага трэба абавязкова 
сфатаграфавацца, каб быў бачны ваш твар, 
далонь i назва выратаванага паняцця. 

Такая акцыя накiравана на актыўны ўдзел 
насельнiцтва Зямлi ў прыняццi рашэнняў па 
такой важнай экалагiчнай праблеме, як 
змяненне клiмату. 

Беларусь бярэ ўдзел у мiжнароднай 
клiматычнай кампанii, што павышае яе рэйтынг 
на мiжнародным узроўнi, таму ў нашай краiне 
"Зялёнаму пальцу" надаецца асаблiвая ўвага. 

Паводле слоў Наталлi Парэчынай, 
каардынатара рабочай групы "Беларусь i 
клiмат", людзi з ахвотай удзельнiчаюць у акцыi. 
"Галоўная наша група — моладзь. Яны больш 
крэатыўныя i лёгкiя на пад'ём. Шмат акцый 
праводзiцца непасрэдна ў ВНУ. Пакуль цяжка 
палiчыць, колькi ўжо сабрана фотаздымкаў. Але 
ўжо бачна, што найбольш актыўныя ўдзельнiкi 
— Гродзенская i Брэсцкая вобласцi, а таксама 
Мiнск". 

Першымi на заклiк адгукнулася моладзь з 
Гродна. Актывiсты нават знялi невялiкi ролiк пра 
тое, як праходзiла акцыя. 

Пасля гродзенцаў буйная акцыя "Зялёны 
палец" разгарнулася ў Мiжнародным 
дзяржаўным экалагiчным унiверсiтэце iмя 
Сахарава. Цяпер усе "зялёныя" арганiзацыi 
краiны на сваiх мерапрыемствах таксама 
фарбуюць пальцы зялёным. 

Падобныя акцыi сёння iдуць i ў iншых 
краiнах Еўропы, у Амерыцы. Пакуль што 
арганiзатары акцыi задаволены ходам кампанii. 
Вынiк працы свет убачыць у канцы года. 
Плануецца сабраць больш за паўмiльёна 
фотаздымкаў, потым скласцi з постараў 
агульную ленту працягласцю ў некалькi 

кiламетраў i прывезцi яе ў Капенгаген, на 
канферэнцыю бакоў, дзе будуць выносiцца 
рашэннi па праблемах хуткага змянення клiмату 
i глабальнага пацяплення.  

Такiм чынам грамадскасць хоча 
паўплываць на палiтыкаў, якiя будуць прымаць 
канчатковае рашэнне па гэтым пытаннi. Ёсць 
надзея, што такая акцыя дапаможа прадухiлiць 
небяспечнае змяненне клiмату, якое з кожным 
годам набiрае моц. Асаблiвая надзея на тое, што 
краiны з дапамогай гэтай акцыi ў найблiжэйшы 
час знiзяць выкiды парнiковых газаў, якiя 
непакояць усiх эколагаў. 

Прыемна, што Беларусь бярэ ўдзел у такой 
незвычайнай акцыi. Такая прапанова 
ўспрымаецца насельнiцтвам з энтузiязмам. 
Нягледзячы на тое, што пасля давядзецца мыць 
рукi, людзi ахвотна згаджаюцца паўдзельнiчаць. 
Прычым не толькi моладзь, але i сталыя людзi. 
На руцэ беларусы пiшуць абсалютна розныя 
адказы: ад агульных прыродных каштоўнасцяў 
кшталту "лес", "зямля", "паветра" да асабiстых. 
Варта адзначыць, што ўсе ўдзельнiкi ставяцца да 
выбару слова, якое збiраюцца напiсаць, з 
адказнасцю: разважаюць, узважваюць, што ж 
нам больш патрэбна. Хапае i арыгiнальных 
адказаў. Адзiн мужчына, напрыклад, старанна 
напiсаў "цешча". Моладзь часцей за iншых не 
пiша слова, а малюе гэтае паняцце. Ужо сабрана 
шмат фотаздымкаў з малюнкамi зялёных 
сонейкаў, кропелек ды сняжынак. 

Далучайцеся i iншыя! Я сама 
паўдзельнiчала ў такой акцыi. І калi малявала 
сваё слова на руцэ, насамрэч адчувала 
адказнасць за напiсанае. 

Спадзяёмся, што палiтыкi i эколагi 
паглядзяць на твары тысяч беларусаў на 
мiжнародным постары i наш народ таксама 
дапаможа памiрыць чалавека i прыроду i 
спынiць глабальнае пацяпленне. А пакуль акцыя 
працягваецца. 

